
1. Réamhrá 
 

Tugtar iar-bhunscoil lán-Ghaeilge nó ‘Gaelcholáiste’ ar iar-bhunscoil ina bhfuil múnla an 

tumoideachais i bhfeidhm agus ina ndéantar gach gníomhaíocht trí mheán na Gaeilge 

seachas múineadh teangacha eile. Faoi láthair, tá 29 iar-bhunscoil lán-Ghaeilge ag feidhmiú 

lasmuigh den Ghaeltacht agus iad ag freastal ar 10,283 scoláire1.  

Eascraíonn an tuarascáil ilchodach seo as anailisiú ar thorthaí na meastóireachtaí a rinneadh 
i nGaelcholáistí roimh theacht Cóivid-19 agus briseadh na scolaíochta de dheasca na 
paindéime. Tá an tuarascáil bunaithe ar anailísiú a rinneadh ar sé thuairisc chigireachta is 
daichead a foilsíodh ar shuíomh gréasáin na Roinne Oideachais idir Eanáir 2017 agus mí na 
Nollag 2020. Rinneadh na meastóireachtaí seo i gceithre Ghaelcholáiste is fiche, a chuimsíonn 
83% de na hiar-bunscoileanna lán-Ghaeilge lasmuigh den Ghaeltacht. Tuairiscí ó cheithre 
shamhail chigireachta atá mar bhonn fianaise don tuarascáil seo, mar atá léirithe i dTábla 1. 

 

  Tábla 1: Líon na gcigireachtaí sa sampla de réir samhla agus bliana 

Samhail mheastóireachta 2017 2018 2019 2020 Iomlán 
 

Cigireachtaí leantacha 
 

3 2 3 1 9 
 

Meastóireachtaí ar chláir (Idirbhliain) 
 

0 2 1 3 6 
 

Meastóireachtaí scoile uile: 
bainistíocht, ceannaireacht agus 
foghlaim (MSU-BCF) 

4 2 1 0 7 
 
 

Cigireachtaí ar ábhair 
 

6 7 4 7 24 
 

Iomlán 13 13 9 11 46 
 

 
Rinneadh ceithre chigireacht ábhar is fiche sna Gaelcholáistí sa tréimhse lena mbaineann an  
t-anailísiú seo. Tugtar briseadh síos ar an réimse ábhar i bhFigiúr 1. 

 

  Figiúr 1: Réimse na n-ábhar a ndearnadh meastóireacht orthu sna cigireachtaí ábhair (2017- 2020)      

 

 

                                                 
1 Rollachán sna hiar-bhunscoileanna lán-Ghaeilge ar dháta an Daonáirimh, 30 Meán Fómhair 2020, ach 

d’fhéadfaí athrú teacht air sin nuair a fhoilseofar na figiúirí deiridh i Meitheamh 2021. 

2. Comhthéacs na n-iarbhunscoileanna lán-Ghaeilge  
 

Feidhmíonn na Gaelcholáistí go hiomlán trí mheán na Gaeilge agus tá gach iar-bhunscoil ag 

feidhmiú i gcomhthéacs ar leith. Tá bunscoil lán-Ghaeilge (Gaelscoil) friothálach in abhantrach 

gach ceann de na hiar-bhunscoileanna lán-Ghaeilge. Tá dhá scoil rannpháirteach sa Chlár 

Comhionnanas Deiseanna i Scoileanna a Sheachadadh (DEIS), plean gníomhaíochta na 

Roinne Oideachais don ionchuimsiú oideachais. Tá réimse pátrún na nGaelcholáistí léirithe i 

bhFigiúr 2. 

 
Figiúr 2: Pátrúnacht na nGaelcholáistí 

 

 

Bhí thart ar 9,084 scoláire (suas le 88% de mhóriomlán na scoláirí san earnáil iar-bhunscoile lán-

Ghaeilge) rollaithe sna Gaelcholáistí, a ndearnadh cigireacht amháin nó níos mó iontu, le linn na 

tréimhse idir Eanáir 2017 agus Márta 2020.  

Tábla 2: Rollachán sna Gaelcholáistí taobh amuigh den Ghaeltacht a ndearnadh meastóireachtaí 
orthu sa tréimhse idir 2017 agus 2020 

 
Cosúil le hiar-bhunscoileanna ar fud na tíre, bhí na hiar-bhunscoileanna lán-Ghaeilge páirteach 
i bpróiseas na féinmheastóireachta scoile (FMS) ón mbliain 2014. 

3. Modheolaíocht  
 
Rinneadh anailísiú ar na tuairiscí cigireachta go léir faoi ocht réimse fiosrúcháin. Ní i gcónaí a 
thagann na hocht réimsí fócais seo leis na critéir a leagadh amach sna múnlaí cigireachta 
éagsúla. Léirítear sa tráchtaireacht a thugtar i gCuid 4 den tuarascáil cáilíocht an tsoláthair 
oideachais sna réimsí seo a leanas: 
 

 Úsáid na Gaeilge 

 Cailíocht foghlama na scoláirí  

 Cleachtas aonair agus comhchoiteann na múinteoirí 

 Measúnú  

 Tacaíocht do scoláirí  

 Deiseanna foghlama breise  

 Ceannaireacht ar fhoghlaim, ar theagasc agus ar fhorbairt na scoile 

 Comhpháirtíocht le tuismitheoirí agus leis an bpobal scoile 

Ag éirí as an anailísiú ar na hocht réimse fiosrúcháin, fuarthas léargas críochnúil ar ghnéithe 

d’fheidhmniú na nGaelcholáistí. Aithníodh réimsí den soláthar oideachais a bhfuil ag éirí go maith 

leo chomh maith le réimsí ar gá a fheabhsú. Tá na príomhchinntí agus na príomh-mholtaí a 

eascraíonn as anailísiú na dtuairiscí cigireachta a foilsíodh idir 2017 agus 2020 leagtha amach i 

gCuid 5 den tuarascáil seo. 

Déanann Tábla 3 cur síos ar na téarmaí cainníochtúla a úsáidtear sa tuarascáil seo agus an raon 
céatadáin atá i gceist le gach ceann acu. 
 

Tábla 3: Míniú ar na téarmaí cainníochtúla a úsáidtear sa tuarascáil seo 

Téarmaí cainníochtúla Céatadán  

I mbeagnach gach cás Níos mó ná 90% 

Don chuid ba mhó 75-90% 

Tromlach / níos mó ná leath 51-74% 

Leath 50% 

Níos lú ná leath / mionlach suntasach 25-49% 

Líon beag / níos lú ná aon cheathrú 16-24% 

I gcúpla cás Suas go 15% 

 

Agus iad ag tuairisciú, úsáideann cigirí contanam cáilíochta mar chreat tagartha do cháilíocht an 
tsoláthair thar na réimsí éagsúla cleachtais. Tá an contanam oiriúnaithe chun cuidiú le cigirí 
teacht ar bhreithiúnais mheastóireachta atá bunaithe ar fhianaise agus d’fhonn cur síos cruinn a 
dhéanamh ar chaighdeán sholáthar oideachais na scoile nó ar ghnéithe den soláthar sin. Tá 
forléargas ar Chontanam Cáilíochta na Cigireachta ar fáil i dTábla 4, mar atá imlínithe sa Treoir 
Maidir le Cigireacht in Iar-bhunscoileanna, atá ar fáil anseo.  

Tábla 4: Forléargas ar Chontanam Cáilíochta na Cigireachta 

Leibhéal Cur síos 

 

An-mhaith Úsáidtear An-mhaith áit a bhfuil cáilíocht na réimsí a ndéantar meastóireacht 

orthu ar chaighdeán an-ard.  

Maith Úsáidtear Maith nó Go maith áit inar léir go bhfuil na láidreachtai sna réimsí a 

ndéantar meastóireacht orthu níos treise ná na réimsí ina bhfuil gá le feabhas a 

dhéanamh.  

Sásúil Úsáidtear Sásúil áit a bhfuil cáilíocht an tsoláthair sách maith.  

Measartha Úsáidtear Measartha áit, in ainneoin go bhfuil roinnt láidreachtaí sna réimsí a 

ndéantar meastóireacht orthu, go bhfuil níos mó easnaimh nó laigí ann freisin ná 

na láidreachtaí.  

Lag Úsáidtear Lag áit a bhfuil easnaimh thromchúiseacha sna réimsí a ndéantar 

meastóireacht orthu. 

 

 
 

4. Príomhchinntí faoi na hocht réimse cáilíochta 
 
4.1 Réimse A: Úsáid na Gaeilge  
 
 4.1.1 Úsáid na Gaeilge ag leibhéal na scoile uile 
 
Bhain cáilíocht an-mhaith le húsáid na Gaeilge ag leibhéal na scoile uile sna Gaelcholáistí go léir. 
I ngach cás, ba í an Ghaeilge teanga na scoile ag gach leibhéal dá feidhmniú. Ba mhinic a tugadh 
aitheantas sna tuairiscí cigireachta do thiomantas agus dhílseacht cheannairí na scoileanna 
d’fhorbairt agus do chur chun cinn na teanga. Rinne na cigirí tagairt freisin do dhíograis na 
bhfoirne teagaisc chun an Ghaeilge a chur chun cinn agus dá gcuid tacaíochta do thionscadail 
agus d’imeachtaí éagsúla scoile. Chabhraigh sé seo go mór le húsáid na Gaeilge i measc scoláirí 
agus baill eile de phobal uile na scoile. Chinn na cigirí freisin gur léirigh na scoláirí dearcadh an-
dearfach i leith na Gaeilge agus gur labhair siad go fonnmhar agus le bród faoi na deiseanna uile 
a bheadh ann dóibh sa todhchaí de bharr a n-inniúlacht sa Ghaeilge.  
 

Bhí céimeanna glactha sa chuid ba mhó de na Gaelcholáistí chun tacú le scileanna inniúlachta 

Gaeilge na múinteoirí. Bhí roinnt múinteoirí ag déanamh iarrachtaí a scileanna sa teanga a 

fheabhsú, cuid acu ag gabháil do cháilíochtaí iarchéime agus cuid eile ag déanamh réimse 

gníomhaíochtaí teangabhunaithe chun a scileanna sa teanga a neartú. Tuairiscíodh gur 

dhúshlán leanúnach é múinteoirí a earcú leis an inniúlacht Ghaeilge chuí chun ábhair áirithe a 

mhúineadh trí mheán na Gaeilge. Luadh freisin i roinnt bheag tuairiscí cigireachta nach raibh 

gach múinteoir cáilithe de réir mar ba chuí ná nach raibh an leibhéal inniúlachta Gaeilge ba ghá 

acu chun ábhair áirithe a theagasc trí mheán na Gaeilge. 

D’aithin cigirí go raibh rath faoi leith ag baint le hobair na nGaelcholáistí chun eispéireas 
tumoideachais ar ardcháilíocht a sholáthar dá gcuid scoláirí ach go háirithe nuair a chaith pobal 
na scoile lena chéile mar bhaill de phobal Gaeilgeoirí a bhaineann úsáid as an teanga go 
laethúil. Ba luachmhar mar fhoinse teanga iad na cainteoirí líofa Gaeilge ar an bhfoireann 
teagaisc, a raibh ard-inniúlacht sa Ghaeilge acu. Thug na cainteoirí líofa Gaeilge seo spreagadh 
agus cúnamh do mhúinteoirí eile a bhí ag fiosrú slite ina bhféadfaidís caighdeán a gcuid Gaeilge 
féin a fheabhsú. 

4.1.2 Úsáid na Gaeilge ag leibhéal an tseomra ranga 

 

Thug an fhianaise a bhailigh na cigirí le linn na gceachtanna tuiscint níos doimhne ar na 
láidreachtaí agus an scóip chun forbartha a bhain le teagasc agus foghlaim sna hábhair 
churaclaim. Bhain ardchaighdeán le cáilíocht na Gaeilge a bhí in úsáid mar theanga 
bhainistíochta agus chumarsáide sa chuid ba mhó de na ceachtanna. Bhí an Ghaeilge in úsáid 
mar mheán an teagaisc, na foghlama agus an mheasúnaithe i mbeagnach gach ábhar.  

 
I measc na samplaí ab fhearr den dea-chleachtas, cruthaíodh go leor deiseanna fiúntacha do 
na scoláirí dul i ngleic le saintéarmaíocht na n-ábhar ar bhealach suntasach. Chuir an cur chuige 
seo le saibhreas agus feasacht teanga na scoláirí. I dtromlach na gceachtanna, áfach, 
thuairiscigh cigirí nach raibh an aird chuí tugtha d’fhorbairt scileanna litearthachta Gaeilge na 
scoláirí. Ní raibh an réamh-mhachnamh cuí déanta ar an bpleanáil cheachta i gcónaí, ar an 
gcaoi a gcuirfí féinfheasacht na scoláirí mar fhoghlaimeoirí teanga chun cinn, ionas go mbeadh 
ar a gcumas an teanga a labhairt agus a scríobh le cruinneas, agus a scileanna teanga a 
shaibhriú. Cé go raibh forbairt na litearthachta ag leibhéal na scoile uile mar réimse fócais sa 
phróiseas féinmheastóireachta scoile (FMS) i ngach Gaelcholáiste,  ba é an moladh ba mhinice 
a thug na cigirí ná go raibh gá filleadh ar phróiseas sé chéim na FMS chun scileanna 
litearthachta Gaeilge na scoláirí a fhorbairt trí straitéisí éifeachtacha litearthachta a chur i 
bhfeidhm.    

 

Leagadh béim ar na gnéithe seo den dea-chleachtas maidir le húsáid na Gaeilge sna tuairiscí 
cigireachta: 

 aird chuí dírithe ar na bunscileanna teanga agus ar úsáid rialta na sprioctheanga ag leibhéal 

an-ard i gcoitinne  

 an obair ranga éascaithe go maith ag na múinteoirí agus seiceáil á déanamh acu ar 

thuiscint na scoláirí mar ghné lárnach den chleachtas 

 pleanáil don rath agus do dhúshláin chuí san fhoghlaim 

 béim á leagan ar eochairfhocail agus ar shainteármaíocht an ábhair chomh maith le haird 
chuí dírithe ar chúrsaí gramadaí agus foghraíochta 

 béim ar fhorbairt scileanna cumarsáide agus urlabhra na scoláirí 

 raon leathan modheolaíochtaí an-éifeachtacha in úsáid a chuir an fhoghlaim chun cinn agus 
a d’fhorbair na scileanna teanga ar fad  

 scileanna ardoird ceistithe na scoláirí a léirigh go raibh ábhar an cheachta agus an 

téarmaíocht Ghaeilge a bhain leis sealbhaithe acu. 

 

  4.2 Réimse B: Cáilíocht foghlama na scoláirí 

Bhí cáilíocht na foghlama a breathnaíodh le linn na gcigireachtaí sna Gaelcholáistí go maith 
ar an iomlán. Léirigh na tuairiscí cigireachta go raibh cáilíocht na foghlama go maith i níos mó 
ná leath de na ceachtanna a breathnaíodh, an-mhaith i mionlach suntasach agus sásúil i 
gcúpla cás (Figiúr 3). Sa chuid ba mhó de na ceachtanna, bhí an fhoghlaim ghníomhach chun 
tosaigh agus ba léir gur bhain na scoláirí an-taitneamh as ionramháil an ábhair trí Ghaeilge. 
Sna ceachtanna seo, leagadh béim chuí ar an bhfoghlaim fhéinstiúrtha. Tugadh suntas 
d’fhéinspreagthacht na scoláirí a bhí in ann iad féin agus a raibh ar eolas acu a chur in iúl ó 
bhéal go muiníneach.  
 
Moladh a rinne cigirí go minic ná an gá go n-oiriúnófaí na gníomhaíochtaí ranga ag leibhéil 
chumais na scoláirí éagsúla ar mhaithe lena chinntiú go mbeadh dúshlán cuí sna heispéiris 
fhoghlama dóibh go léir. Moladh rialta eile a aithníodh sna tuairiscí cigireachta ná go 

ndéanfadh scoláirí machnamh níos doimhne ar a bhfoghlaim féin agus tarraingt ar a gcuid 
scileanna cruthaitheacha agus fadhbréiteacha, go neamhspleách ar an múinteoir. 
 
Figiúr 3: Cáilíocht foghlama na scoláirí sna Gaelcholáistí  
a ndearnadh cigireachtaí orthu (2017-2020) 

 

 
 

Aibhsíodh na gnéithe seo den dea-chleachtas maidir le heispéireas foghlama na scoláirí sna 
tuairiscí cigireachta: 
 

 na hintinní foghlama a comhchruthaíodh leis na scoláirí ag tús an cheachta agus an 
nasc idir na hinntiní foghlama agus céimeanna an cheachta  

 an chaoi ar tagraíodh do na hintinní foghlama arís ag deireadh an cheachta nuair a bhí 
comh-mhachnamh á dhéanamh ar dhul chun cinn na foghlama agus an teagaisc 

 forbairt á déanamh ag scoláirí ar a leibhéil inniúlachta sa Ghaeilge de réir mar a rinne 
siad dul chun cinn san ábhar  

 deiseanna á gcruthú do na scoláirí machnamh a dhéanamh ar an bhfoghlaim ina n-
aonar, smaointe a roinnt lena gcomhscoláirí i ngrúpaí agus leis an rang iomlán, faoi 
threoir an mhúinteora mar chuid den phlé 

 taighde na scoláirí agus úsáid réimse áiseanna nua-aoiseacha agus comhaimseartha, 
an teicneolaíocht dhigiteach is úire san áireamh.  

4.3 Réimse C: Cáilíocht aonair agus comhchoiteann na múinteoirí 

Bhí cáilíocht an teagaisc thar an réimse ábhar a breathnaíodh go maith ar an iomlán. Bhí cáilíocht 
an teagaisc go maith i níos mó ná leath de na ceachtanna a breathnaíodh agus an-mhaith nó 
eiseamláireach sa chuid ba mhó de na ceachtanna eile (Figiúr 4). Bhí an cleachtas sásúil i gcúpla 
cás. Tugadh moladh i dtromlach na dtuairiscí cigireachta do na hionchais arda a léirigh múinteoirí 
i leith rannpháirtíocht na scoláirí agus don ardleibhéal dúthrachta i measc na scoláirí. Ba mhinic 
a tagraíodh go dearfach d’ullmhúchán na múinteoirí, don phleanáil chomhoibríoch, agus don dea-
thionchar a bhí ag an  réamh-mhachnaimh seo ar eispéiris foghlama spreagúla a chruthú do na 
scoláirí.  
 
I líon cásanna, áfach, níor léirigh na múinteoirí, sna straitéisí teagaisc a roghnaigh siad agus sna 
gníomhaíochtaí foghlama a dhear siad, dóthain feasachta i leith riachtanais foghlama na scoláirí 
sa teanga. Thagair na tuairiscí cigireachta seo don ghá a bhí le breis cruthaitheachta agus 
géarchúise i roghnú na n-acmhainní teagaisc agus sa chaoi ar cuireadh an t-ábhar i láthair na 
scoláirí. 
 

An-mhaith 
33%

Maith 
65%

Sásúil 
2%

Cáilíocht na foghlama

Figiúr 4: Cáilíocht an teagaisc sna Gaelcholáistí a ndearnadh  
cigireachtaí orthu (2017-2020) 
 

 
 

 
Aibhsíodh na gnéithe seo den dea-chleachtas maidir le cáilíocht aonair agus comhchoiteann 
na múinteoirí sna tuairiscí cigireachta: 

 comhtháthú na gcritéar teangabhunaithe leis na hintinní foghlama chun tacú leis an 
bpróiseas teagaisc agus foghlama trí mheán na Gaeilge 

 fairsingeacht na n-acmhainní agus na bhfoinsí tagartha in úsáid, an teicneolaíocht  
dhigiteach san áireamh, agus an bheocht a bhain leis an eispéireas teagaisc agus 
foghlama dá bharr  

 ardleibhéil spéise agus saineolas na múinteoirí in ábhair éagsúla agus an chaoi 
dhearfach a ndeachaigh seo i bhfeidhm ar eispéiris foghlama na scoláirí 

 inniúlacht teanga mhúinteoirí áirithe sa Ghaeilge agus a gcompord i láimhseáil na 
téarmaíochta Gaeilge i dteagaisc na n-ábhar trí Ghaeilge 

 ailíniú idir na torthaí foghlama, na modheolaíochtaí agus an measúnú chomh maith leis 
an bhféinmhachnamh chun rath ar chur i bhfeidhm na n-aonad foghlama a bhaint amach 

 taifid iontaofa a choinneáil ar ghnóthachtáil na scoláirí thar réimse scileanna chun an 
phleanáil ag leibhéal an oide aonair agus ag leibhéal na roinne ábhair a threorú. 

 

4.3  Réimse D: Measúnú 

Bhí cáilíocht mhaith ag baint leis an measúnú i níos lú ná leath de na Gaelcholáistí agus an-
mhaith nó sásúil sna scoileanna eile. Cé go raibh na córais scoile uile agus na nósanna 
imeachta don mheasúnú suimitheach go maith, thuairiscigh na cigirí go raibh scóip chun 
feabhais sa réimse a bhain leis an measúnú foirmitheach. Ba choitianta an nós é do 
mhúinteoirí measúnú a dhéanamh ar ghnóthachtáil na scoláirí ag deireadh aonaid oibre nó 
téarma scoile. Ba léir ó na tuairiscí cigireachta go raibh breis éagsúlachta á cur leis na 
modhanna measúnaithe de réir a chéile chun dul chun cinn na scoláirí a mheas agus nach 
raibh an oiread céanna spleáchais ar mhodhanna suimitheacha is a bhíodh.  
 
Ag leibhéal an cheachta, ba iomaí straitéis mheasúnaithe a d’éiligh ionchur láidir ón múinteoir, 
bíodh ceistiúchán an mhúinteora, monatóireacht ar an dul chun cinn nó ceartú ar obair na 
scoláirí i gceist. Ach  i gcásanna áirithe, áfach, chuir úsáid an mheasúnaithe seo srian leis an 
bhforbairt a tháinig ar fhéineagarthóireacht an scoláire de bharr nach raibh siad lánpháirteach 
sa mhachnamh ar chaighdeán a gcuid oibre féin. Is minic a moladh sna tuairiscí cigireachta 

An-mhaith 
31%

Maith 
62%

Sásúil
7%

Cáilíocht an teagaisc 

go mbainfí leas níos forleithne as modhanna measúnaithe éagsúla ar nós tionscadail taighde, 
punainn, cuir i láthair  ó bhéal, agus comhtháthú ar úsáid na teicneolaíochta digití sna 
gníomhaíochtaí measúnaithe.  
 
Aibhsíodh na gnéithe seo den dea-chleachtas maidir le measúnú sna tuairiscí cigireachta: 

 polasaí measúnaithe scoile uile a léirigh na socruithe a aontaíodh ag leibhéal na 
roinnábhar 

 ceistiú difreáilte a léirigh tuiscint ar riachtanais foghlama, taithí agus ar an gcéim sa 
bhfoghlaim ag scoláirí aonair 

 úsáid critéir ratha agus straitéisí eile a spreag scoláirí chun machnamh agus measúnú a 
dhéanamh ar chaighdeán a gcuid oibre féin nó ar chaighdeán a gcomhscoláirí 

 forbairt feasacht teanga scoláirí trína n-aird a dhíriú ar cheartúsáid na Gaeilge agus ar 
shamplaí den saibhreas foclóra 

 soláthar aiseolais a bhí foirmitheach agus a chumasaigh scoláirí chun na chéad 
chéimeanna eile san fhoghlaim a aithint go neamhspleách. 

 

       4.5 Réimse E: Tacaíocht do scoláirí 
 

 4.5.1 Léargas ar an soláthar do chúram agus d’fholláine scoláirí 
 
Bhí cáilíocht an tsoláthair don chúram agus d’fholláine sna Gaelcholáistí an-dearfach ar an 
iomlán. Cuireadh Treoir ar fáil i ngach aon Ghaelcholáiste agus bhí comhairleoir treorach 
láncháilithe ag obair sa chuid ba mhó de na Gaelcholáistí. Bhí cáilíocht na pleanála don Treoir 
sa raon idir go maith agus go han-mhaith sna scoileanna ar fad. Ba mhinic a luadh na hócáidí 
ar shaintéamaí éagsúla a d’eagraigh na Gaelcholáistí ar mhaithe le forbairt iomlánaíoch na 
scoláirí, mar shampla, seachtain frithbhulaíochta nó seachtain feasachta substaintí. I mórchuid 
cásanna, léiríodh go raibh slite éifeachtúla ionscoile a lig do scoláirí a gcuid imní a chur in iúl 
gan ainm. Tuairiscíodh freisin gur cuireadh córas ionduchtaithe de cháilíocht an-ard ar fáil do 
scoláirí sa chéad bhliain i scoileanna éagsúla.  Ina theannta seo, mhol na cigirí an dea-
chaidreamh a bhí forbartha idir na múinteoirí agus na scoláirí sna Gaelcholáistí agus na 
timpeallachtaí tacúla foghlama a bhí cothaithe. 
 
I roinnt bheag Gaelcholáistí, moladh go mbunófaí foireann tacaíochta scoláirí. Aithníodh 
easnaimh i réimse an Oideachais Chaidrimh agus Ghnéasachta (OCG), lena n-áirítear an gá le 
plean don OCG a chur ar fáil, OCG a sholáthar sa tsraith shinsearach, agus clár oiriúnach a 
chur ar fáil do scoláirí ar shaincheisteanna faoi dhrugaí agus alcól. Moladh eile a rinneadh ná 
go gcuirfí bearta i bhfeidhm chun cabhrú le scoláirí a gcuid imní a bhainistiú agus a mhaolú. 
 
Aibhsíodh na gnéithe seo den dea-chleachtas maidir leis an soláthar do chúram agus d’fholláine 
na scoláirí sna tuairiscí cigireachta: 
     

 cur chuige scoile uile i leith cur chun cinn na folláine a chinntigh gur soláthraíodh do 
chúram agus d’fholláine na scoláirí ag gach leibhéal d’fheidhmniú na scoile 

 an comhoibriú fíoréifeachtach idir roinn na treorach agus foireann na scoile uile  

 an comhoibriú inmholta agus an chomhpháirtíocht fhónta a bhí cruthaithe ag an 
bhfoireann cúraim le háisínteachtaí seachtracha a chuireann saintacaíocht agus 
comhairle ar fáil de réir mar is gá. 

 
 4.5.2 Léargas ar an soláthar do scoláirí a bhfuil riachtanais speisialta oideachais acu 

Bhí cáilíocht an tsoláthair do scoláirí a bhfuil riachtanais speisialta oideachais (RSO) acu sna 
Gaelcholáistí go maith ar an iomlán. Bhí múnlaí tacaíochtaí éagsúla á soláthar don oideachas 
speisialta ag brath ar riachtanais scoláirí aonair. Ba mhinic gur meascán de thacaíocht ionranga 

agus aistarraingt a bhí curtha ar fáil do na scoláirí ag brath ar a gcuid láidreachtaí agus réimsí 
riachtanais aonair. Bhí leas á bhaint as ionstraimí siciméadracha ag scoileanna áirithe chun cur 
le tuiscint na múinteoirí ar shainriachtanais na scoláirí. Bhíothas ag tarraingt ar bhonn leathan 
fianaise chun na socruithe ranga is oiriúnaí a réiteach do na scoláirí. 

 
Bhí an iomarca béime ar aistarraingt na scoláirí ó na seomraí ranga i gcásanna áirithe. Bhí na 
cigirí den tuairim go mb’fhiú an buíonteagasc agus tacaíochtaí ionranga eile a chur ar fáil le go 
mbeidh an cleachtas ag teacht níos fearr le prionsabail an chontanaim thacaíochta. I roinnt 
bheag cásanna, ní raibh an t-eagar ba ghá ar rannóg oideachais speisialta na scoile sa mhéid 
is nach raibh comhordaitheoir nó croífhoireann oideachais speisialta aitheanta.   
 
Aibhsíodh na gnéithe seo den dea-chleachtas maidir leis an soláthar don oideachas speisialta 
sna tuairiscí cigireachta: 

 na pleananna le clár tacaíochta ar leith leagtha amach a léirigh tuiscint ar riachtanais 
teanga an scoláire agus ar na bealaí ab éifeachtaí chun tacaíocht a thabhairt 

 cumarsáid éifeachtach idir an roinn riachtanais speisialta oideachais agus múinteoirí 
príomhshrutha 

 monatóireacht leanúnach ar dhul chun cinn na scoláirí a bhí bunaithe ar fhoinsí éagsúla 
aiseolais, breathnóireachtaí na múinteoirí príomhshrutha san áireamh  

 leas éifeachtach as teicneolaíochtaí digiteacha mar acmhainn riaracháin agus ranga  

 freastal cuí á dhéanamh sna polasaithe cuí ar scoláirí a bhfuil riachtanais speisialta 
oideachais acu. 

 
    4.6 Réimse F: Deiseanna foghlama breise 
 

Bhí réimse maith deiseanna foghlama breise á soláthar sa chuid ba mhó de na Gaelcholáistí. 
Thug na himeachtaí seo deiseanna do na scoláirí an Ghaeilge a chur chun cinn agus a gcuid 
scileanna ceannaireachta a fhorbairt. Chabhraigh na gníomhaíochtaí freisin le húsáid 
thaitneamhach na Gaeilge mar theanga bheo agus thacaigh rannpháirtíocht na scoláirí sna 
himeachtaí seo lena bhforbairt iomlanaíoch mar fhoghlaimeoirí. Tugadh aitheantas sna tuairiscí 
cigireachta don Ghaeilge a bhí á labhairt go minic agus go nádúrtha idir na scoláirí le linn na 
mbreathnóireachtaí ranga. In ainneoin seo, thuairiscigh na cigirí go raibh dúshlán leanúnach ag 
ceannairí na nGaelcholáistí trí chéile úsáid na Gaeilge a chur chun cinn mar theanga 
chumarsáide idir scoláirí lasmuigh den seomra ranga. 
 
Thuairiscigh na cigirí go ndearna cuid de na Gaelcholáistí iarrachtaí maithe scileanna 
ceannaireachta na scoláirí a chothú, trí chomhairlí na scoláirí agus coistí difriúla go príomha. 
Tuairiscíodh freisin gur léirigh na scoláirí go mba bhreá leo níos mó ionchuir a bheith acu i 
gcinntí a bhain le cúrsaí scoile.  

Aibhsíodh na gnéithe seo den dea-chleachtas maidir le deiseanna foghlama breise sna tuairiscí 
cigireachta: 

 leibhéil arda sástachta i measc na scoláirí maidir leis an soláthar an-chuimsitheach 

d’imeachtaí comhchuraclaim agus seach-churaclaim  

 na scoláirí féin ag aithint na ndeiseanna móra ceannaireachta agus féinfhorbartha a 
d’eascair as a gcuid rannpháirtíochta i ngníomhaíochtaí breise   

 ról chomhairlí na scoláirí agus a n-ionchuir dhearfacha i bhforbairt polasaithe,  agus an ról 
cinnireachta suntasach a bhí ag príomhchinnirí mar eiseamláirí dá gcomhscoláirí 

 na deiseanna a bhí curtha ar fáil do mheantóirí agus do chinnirí sa chúigiú agus sa séú 
bliain chun tacú mar “chairde/chomrádaithe” le scoláirí sa chéad agus sa dara bliain 

 na deiseanna á dtapú ag scoláirí chun úsáid na Gaeilge a chur chun cinn agus a neartú sa 
scoil trí thionscadail ionscoile agus seachtracha ar nós coiste na Gaeilge, ceannaire 

Gaeilge, comórtas don Ghaeilgeoir is fearr sa rang, turais Ghaeltachta agus an 
Gaelbhratach2. 

 

4.7 Réimse G: Ceannaireacht ar fhoghlaim, ar theagasc agus ar fhorbairt na scoile  

Bhain cáilíocht an-mhaith leis an gceannaireacht sa chuid ba mhó de na Gaelcholáistí agus bhí 
caighdeán na ceannaireachta go maith i mionlach eile de na scoileanna. Bhí na boird 
bhainistíochta, an bhainistíocht shinsearach agus baill eile de phobal na scoile lán-tiomanta don 
tumoideachas, do chaomhnú na teanga agus d’ardchaighdeáin a bhaint amach sna scrúduithe 
teistiméireachta. Tuairiscíodh sna cigireachtaí ábhair agus cláir go raibh an soláthar agus an 
tacaíocht scoile uile do na hábhair agus don Idirbhliain go han-mhaith sa chuid ba mhó de na 
cásanna agus gur bhain cáilíocht mhaith leis na tacaíochtaí sa mhionlach suntasach cásanna 
eile. Ba ghné dhearfach den dea-chleachtas í ná go raibh béim i gcláir um fhorbairt ghairmiuil 
leanúnach (FGL) sna hiar-bhunscoileanna ar mhúinteoirí a choinneáil ar an eolas faoi na 
forbairtí san oideachas agus chun tacú le cur chun cinn an teagaisc agus na foghlama sa scoil. 
Thagair na cigirí i móran gach tuairisc don chaoi a spreagadh agus a cuireadh tacaíocht ar fáil 
do mhúinteoirí tabhairt faoi FGL thar réimse bealaí, lena n-áirítear comhroinnt an tsaineolais ag 
leibhéal foirne agus freastal ar cheardlanna ó na seirbhísí tacaíochta de chuid na Roinne 
Oideachais. 

 

D’aithin na cigirí an gá le hacmhainn na ceannaireachta ag leibhéal na meánbhainistíochta a 

fhorbairt agus an gá le clár FGL foirne a bhunú ar thaighde gníomhach ar riachtanais aitheanta 

na scoile maidir le cúrsaí teagaisc agus foghlama. Bhí gá freisin le húsáid níos forleithne a bhaint 

as an gcomh-mhúinteoireacht mar aon le cuir chuige chomhoibríocha eile ar nós 

piarbhreathnóireacht ar chleachtais a chéile. 

Bhain cáilíocht mhaith ar an iomlán le rannpháirtíocht na nGaelcholáistí sa phróiseas 

féinmheastóireachta scoile (FMS) agus bhí rannpháirtíocht na scoileanna sa phróiseas FMS sa 

raon idir sásúil agus an-mhaith. Bhí forbairt na litearthachta agus na huimhearthachta ag 

leibhéal na scoile uile mar réimse fócais comónta sna Gaelcholáistí go léir. Aithníodh gur léirigh 

pobail scoile tiomantas d’fheabhsúchán scoile agus go raibh ardchumas agus fonn ar na pobail 

scoile barr feabhais a bhaint amach i ngach gné den soláthar oideachais. Bhí dul chun cinn 

maith déanta ag leibhéal na scoile uile maidir le cur i bhfeidhm moltaí ó chigireachtaí eile a bhí 

déanta roimhe sin sna Gaelcholáistí. Moladh go minic do na scoileanna a chinntiú go raibh 

spriocanna feabhsúcháin réalaíocha, intomhaiste aitheanta mar chuid den phróiseas FMS.  

Aibhsíodh na gnéithe seo den dea-chleachtas maidir le ceannaireacht ar fhoghlaim, ar theagasc 

agus ar fhorbairt na scoile sna tuairiscí cigireachta: 

 tiomantas na mball foirne ina n-iarrachtaí chun oideachas ar ardchaighdeán trí mheán na 

Gaeilge a sholáthar do na scoláirí    

 ceannaireacht an-mhaith á léiriú i dtaobh úsáid na Gaeilge agus cothú dea-thoil don teanga 

i measc phobal na scoile  

 struchtúir mhaithe chun gníomhartha an phlean scoile, mar a bhaineann le fís, curaclam, 

cúram na scoláirí, ranna ábhair, teagasc, foghlaim agus measúnú chomh maith le meanma 

na foirne, a chur i bhfeidhm 

 straitéisí teagaisc agus foghlama nuálacha á gcur chun cinn ag an mbainistíocht 

shinsearach agus béim ar eispéireas foghlama iomlánaíocha na scoláirí a shaibhriú 

                                                 
2 Tionscnamh scoil-bhunaithe, eagraithe ag Gael Linn, le tacaíocht ó Chonradh na Gaeilge agus Glór na 

nGael, chun labhairt na Gaeilge a chur chun cinn i measc na scoláirí. 

 múinteoirí páirteach i dtionscadail cheannaireachta agus mheantóireachta ar nós Forbairt3, 

TL214, an clár ionduchtaithe Droichead5, cúrsaí iarchéime agus cúrsaí oiliúna eile. 

 

4.8 Réimse H: Comhpháirtíocht le tuismitheoirí agus leis an bpobal scoile 
 

Bhí cáilíocht na comhpháirtíochta a bhí cothaithe idir na Gaelcholáistí agus na tuismitheoirí an-

mhaith. Bhí córais chumarsáide éifeachtacha i bhfeidhm chun tuismitheoirí a choinneáil ar an 

eolas maidir le dul chun cinn a bpáistí. Bhí cumainn na dtuismitheoirí sna Gaelcholáistí ar fad 

ina ndearnadh cigireacht agus bhí siad ag tacú ar bhealach fiúntach le hobair na scoileanna. 

Chuaigh an chuid ba mhó de na Gaelcholáistí i gcomhairle le cumainn na dtuismitheoirí is iad 

ag forbairt polasaithe agus sna cásanna eile scaipeadh ceistneoirí ar phobal na dtuismitheoirí 

chun a dtuairimí a fháil. Rinneadh tagairtí dearfacha i dtuairiscí cigireachta don 

chomhphairtíocht idir na Gaelcholáistí agus a bpobail scoile i gcoitinne.   

 

Aithníodh sa chuid ba mhó de na tuairiscí cigireachta MSU-BCF go raibh scóip ann níos mó 

ionchuir a bheith ag tuismitheoirí i bpróiseas na cinnteoireachta agus go raibh gá cúrsaí 

cumarsáide idir na páirtithe leasmhara go léir a dheimhniú agus a láidriú trí thuairisc bhliantúil 

ar fheidhmniú na bpleananna FMS a fhoilsiú. 

 

Aibhsíodh na gnéithe seo den dea-chleachtas maidir le comhpháirtíocht le tuismitheoirí agus 

leis an bpobal scoile sna tuairiscí cigireachta: 

 rochtain ag tuismitheoirí ar thaifead beo ar thinreamh scoile a bpáistí agus ar dhul chun 

cinn a scileanna acadúla, pearsanta agus sóisialta  

 cur chuige dearfach na comhpháirtíochta le tuismitheoirí mar bhealach chun tacú le 

foghlaim agus folláine na scoláirí 

 tuairisciú do thuismitheoirí ar dhul chun cinn a bpáistí go han-rialta, suas le sé huaire sa 

bhliain i gcásanna áirithe 

 naisc mhaithe forbartha idir an Gaelcholáiste agus an pobal in abhantrach na scoile 

 eagrú ócaidí gairmthreorach do thuismitheoirí ag baint leas as líonraí agus teagmhálacha 

gairmiúla  

 spás/mír ar leith do thuismitheoirí ar shuíomh gréasáin na scoile  

 tuismitheoirí ag tacú le poiblíocht dhearfach don Ghaeilge agus don Ghaelcholáiste sa 

phobal áitiúil   

 comhpháirtíocht le hiarscoláirí, le heagraíochtaí a thacaíonn leis an oideachas lán-

Ghaeilge, le líonraí gairmiúla agus le comhpháirtithe eile. 

 

 

 

 

 

 

 

 

                                                 
3 Is clár forbartha ceannaireachta é Forbairt d’fhoirne ceannaireachta scoile a chuimsíonn an príomhoide, 
an príomhoide tánaisteach agus ceannaire oide eile.  
4 Is clár um fhorbairt ghairmiúil leanúnach é clár TL21 le haghaidh múinteoirí agus ceannairí scoile a 
chuireann cleachtadh nuálach agus pobail fhoghlama gairmiúla chun cinn in iar-bhunscoileanna.  
5 Is creat ionduchtúcháin ghairmiúil agus chomhtháite é clár Droichead le haghaidh múinteoirí nuacháilithe. 

5. Forléargas ar chinntí agus ar na príomh-mholtaí d’iar-bhunscoileanna lán-
Ghaeilge lasmuigh den Ghaeltacht  

     5.1 Na príomhchinntí d’iar-bhunscoileanna lán-Ghaeilge 

 Bhain cáilíocht an-mhaith le húsáid na Gaeilge ag leibhéal na scoile uile sna Gaelcholáistí 
a ndearnadh cigireachtaí orthu. Ba mhinic a tagraíodh sna tuairiscí cigireachta MSU-BCF 
d’fhís láidir phobal na scoile i leith an ghaeloideachais agus i leith chur chun cinn na teanga 
sa scoil agus sa phobal i gcoitinne. Thagair tuairiscí cigireachta áirithe d’iarrachtaí fiúntacha 
na múinteoirí ar Ghaeilge amháin a úsáid le linn na gceachtanna cé go raibh gá aird níos 
mó a dhíriú ar shaibhreas agus ar chruinneas teanga na scoláirí a fhorbairt i dtromlach na 
gceachtanna ar bhonn traschuraclaim.  

 Bhí an Ghaeilge á labhairt go minic agus go nádúrtha idir scoláirí le linn na gcigireachtaí, 

ach in ainneoin seo, bhí dúshlán leanúnach ag Gaelcholáistí úsáid na Gaeilge a chur chun 

cinn mar theanga chumarsáide idir scoláirí lasmuigh den seomra ranga. 

 Bhí cáilíocht an teagaisc agus na foghlama go maith den chuid ba mhó sna Gaelcholáistí. 

I gcás an mhionlaigh, rinne na cigirí tagairtí do chleachtas eiseamláireach i leith aitheantas 

cuí a bheith á thabhairt do ghuth an scoláire in imeachtaí an cheachta. I measc na réimsí 

feabhais a aithníodh, bhí bainistiú níos fearr a dhéanamh ar ghníomhaíochtaí foghlama, 

leas níos éifeachtaí a bhaint as intinní foghlama agus crítéir ratha, agus úsáid níos forleithe 

a bhaint as an teicneolaíocht dhigiteach.  

 Bhí cáilíocht mhaith ar an iomlán ag baint leis an measúnú sna Gaelcholáistí. B’iad na 

gnéithe den mheasúnú ba mhó a bhí le feabhsú ná cineálacha éagsúla measúnaithe a 

úsáid, aiseolas foirmitheach a sholáthar agus cur chuige ar bhonn scoile uile chun 

cruinneas na Gaeilge a chur chun cinn. 

 Bhí cáilíocht chúraim agus na folláine do scoláirí go han-mhaith ar an iomlán sna cásanna 

ina raibh fócas na meastóireachta ar an ngné seo den soláthar. Bhí cúram agus folláine na 

scoláirí fite fuaite i ngach gné d’fheidhmniú na nGaelcholáistí. 

 Bhí cáilíocht an tsoláthair do scoláirí a bhfuil riachtanais speisialta oideachais acu go maith 

ar an iomlán. Sa chleachtas ab fhearr a breathnaíodh, luadh freastal maith ar scoláirí trí 

mhúnla tacaíochta solúbtha, úsáid ionstraimí siciméadracha cuí, comhphleanáil 

éifeachtach agus pleananna aonair a d’fhreastail ar riachtanais foghlama na scoláirí. Luadh 

réimsí chun feabhais i líon beag Gaelcholáistí inar aithníodh gá le difreáil níos éifeachtaí sa 

bhfoghlaim agus an gá le breis eagair ar choinneáil taifead agus ar bhainistiú na 

dtacaíochtaí i gcoitinne.  

 Bhí réimse maith deiseanna foghlama breise á sholáthar sna Gaelcholáistí agus i mionlach 

cásanna bhain ardcháilíocht leis na gníomhaíochtaí a bhí á n-eagrú. Bhí leibhéal 

ardtoilteanais i measc na scoláirí chun leas a bhaint as na deiseanna móra ceannaireachta 

agus féinfhorbartha a d’eascair as a gcuid rannpháirtíochta in imeachtaí breise. Thug siad 

le fios go mba bhreá leo níos mó ionchuir a bheith acu i gcinntí a bhain le cúrsaí scoile.    

 Bhí cailíocht na ceannaireachta an-mhaith sa chuid ba mhó de na Gaelcholáistí agus go 

maith sna cásanna eile. I dtromlach na gcásanna, bhí an bhainistíocht shinsearach, an bord 

bainistíochta agus na baill eile de phobal na scoile lán-tiomanta do bhuanú na teanga agus 

don tumoideachas.    

 Chuir na cláir um fhorbairt ghairmiúil leanúnach sna Gaelcholáistí béim ar mhúinteoirí a 

choinneáil ar an eolas faoi fhorbairtí san oideachas, sa teagasc agus san fhoghlaim. Bhí 

meascán de chuir chuige, idir comhroinnt saineolais agus ceardlanna ó na seirbhísí 

tacaíochta, á gcur i bhfeidhm sa chuid ba mhó de na Gaelcholáistí chun tacú leis na 

hiarrachtaí seo. 

 Bhain cáilíocht mhaith ar an iomlán le rannpháirtíocht na nGaelcholáistí sa phróiseas FMS 

agus bhí an cleachtas ag leibhéal na scoile aonair sa raon sin idir sásúil agus an-mhaith. 

Léirigh foirne na nGaelcholáistí tiomantas agus ardchumas d’fheabhsúchán scoile agus bhí 

fonn ar phobal na scoile barr feabhais a bhaint amach i ngach gné den soláthar oideachais.  

D’aithin na cigirí scóip chun forbairt bhreise a dhéanamh ar an bpróiseas FMS trí spriocanna 

feabhsúcháin réalaíocha, intomhaiste a leagan síos agus monatóireacht rialta a dhéanamh 

ar an dul chun cinn.  

 Bhain cáilíocht an-mhaith leis an leibhéal comhpháirtiochta a bhí idir na Gaelcholáistí agus 

na tuismitheoirí agus bhí córais chumarsáide éifeachtacha i bhfeidhm. Bhí cumainn na 

dtuismitheoirí bunaithe sna Gaelcholáistí ar fad a ndearnadh cigireachtaí iontu agus iad 

tiomanta agus ag tacú go gníomhach le hobair na nGaelcholáistí. 

5.2 Príomh-mholtaí d’iar-bhunscoileanna lán-Ghaeilge lasmuigh den Ghaeltacht 
 
Tá na moltaí seo bunaithe ar na toscaí mar a bhí siad i scoileanna roimh theacht na paindéime 
agus an briseadh a lean sa scolaíocht, rud a chuir isteach ar eispéiris na scoláirí sa 
tumoideachas. 
 

 De dheasca na paindéime, beidh ar scoileanna tabhairt faoin bhféinmheastóireacht athuair 

agus aon easnaimh nó bearnaí i bhfoghlaim na scoláirí a aimsiú, tabhairt faoina réiteach, 

agus monatóireacht a dhéanamh ar a ndul chun cinn ar bhonn leanúnach.  

 Ba chóir do bhainistíocht na nGaelcholáistí filleadh ar phróiseas sé chéim na FMS chun a 

chinntiú go bhfuil sé mar bhunaidhm ag an bpróiseas scoile uile scileanna litearthachta 

Gaeilge na scoláirí a fhorbairt sna seomraí ranga. Ní mór feasacht teanga na scoláirí a 

thabhairt chun cinn le go dtuigfidh siad an tábhacht a bhaineann le cruinnúsáid na Gaeilge, 

bíodh a gcuid scileanna labhartha nó scríbhneoireachta i gceist. Chuige seo, is gá do na 

Gaelcholáistí níos mó fianaise ar riachtanais teanga na scoláirí a bhailiú trí úsáid a bhaint 

as uirlisí measúnaithe cuí. Ba chóir an fhianaise sin a úsáid chun tacú le múineadh na n-

ábhar uile agus chun a chinntiú go gcuirfear gach scoláire ar thuras teanga atá in oiriúint 

dá riachtanais foghlama teanga. 

 Mar thaca le cur i bhfeidhm plean feabhsúcháin scoile a dhíríonn ar fhorbairt scileanna 

litearthachta na scoláirí, is gá a dheimhniú go bhfuil clár forbairt ghairmiúil leanúnach 

saindírithe ag Gaelcholáistí a fhorbraíonn agus a chothaíonn na riachtanais oideolaíochta 

agus teanga is gá sa bhfoireann teagaisc. Tá gá le cuir chuige comhoibríocha a chur chun 

cinn tríd an saineolas agus an taithí atá ag pobal na nGaelcholáistí cheana féin a aithint 

agus a roinnt ar an bhfoireann teagaisc uile, trí úsáid a bhaint as piarbhreathnóireacht ar 

chleachtais a chéile agus úsáid níos forleithne a bhaint as an mbuíonteagasc.  

 Ba chóir gníomhaíochtaí scoile uile a eagrú chun dul i ngleic leis na dúshláin a bhaineann 

le húsáid na Gaeilge mar theanga an tsóisialaithe i measc na scoláirí féin lasmuigh den 

seomra ranga. Ní mór róil shonracha ar leith a chur chun cinn maidir le labhairt na teanga 

a chomhaontú leis na scoláirí chun plean feabhais a chur i bhfeidhm sa ghné lárnach seo 

den tumoideachas. 

 Ní mór deiseanna a sholáthar do mhúinteoirí a gcuid scileanna ceannaireachta a fhorbairt 

agus freagracht a thabhairt dóibh chun bheith rannpháirteach go comhoibríoch ar fhorbairt 

na scoile. 

 Ba chóir intinní foghlama ábharbhunaithe agus teangabhunaithe a áireamh sna 

ceachtanna, agus intinní foghlama agus critéir ratha a chomhchruthú leis na scoláirí. 

 Ní mór go n-oiriúnófaí na gníomhaíochtaí ranga ag leibhéil chumais éagsúla na scoláirí ar 

mhaithe lena chinntiú go mbeadh dúshlán cuí san eispéireas foghlama dóibh go léir. Sa tslí 

seo, spreagfaí scoláirí chun machnamh níos doimhne a dhéanamh iad féin trí tharraingt ar 

a gcuid scileanna cruthaitheacha agus fadhbréiteacha go neamhspleách ar an múinteoir.  

 Tá gá le breis éagsúlachta sna modhanna measúnaithe a úsáidtear sna seomraí ranga, go 

háirithe gníomhaíochtaí a fhorbraíonn féinfheasacht an scoláire mar fhoghlaimeoir teanga 

trí úsáid níos forleithne a  bhaint as an teicneolaíocht dhigiteach.  

 Agus an tuarascáil seo á foilsiú, ní mór a mheabhrú go bhfuil na torthaí agus na moltaí chun 

feabhais inti bunaithe ar an obair a bhí ar siúl sna Gaelcholáistí roimh theacht na paindéime 

agus an briseadh a tharla sa scolaíocht dá barr. Bhí tionchar an-mhor aige seo ar an 

tumoideachas agus ar chur i bhfeidhm na ngnéithe tábhachtacha a bhaineann lena 

fheidhmiú. Beidh ar scoileanna a bhféinmheastóireacht féin a dhéanamh anois, chun 

freastal ar easnaimh ar leith a d’eascair i measc scoláirí dá thoradh, agus féachaint chuige 

go ndéanfar cúiteamh orthu. Is próiseas leanúnach é seo do gach scoil de réir a comhthéacs 

sainiúil féin.   

 Tá an deis ann do phobail na scoileanna lán-Ghaeilge, an teanga agus an cultúr sa cheantar 

a chur chun cinn, líonraí agus moil don Ghaeilge a fhorbairt, agus deiseanna a chruthú chun 

an teanga a úsáid sa phobal lasmuigh de chomhthéacs na scoile. Cabhróidh sé seo le 

scoláirí meas a bheith acu ar an nGaeilge mar theanga bheo atá ábhartha dá mbeatha féin 

agus dá bpobail. 

Aguisín - Creat Cáilíochta d’Iar-bhunscoileanna  
 
(Ag Breathnú ar an Scoil Againne 2016, lch 12) 

RÉIMSÍ CAIGHDEÁIN 

Torthaí na 
bhfoghlaimeoirí 

Maidir leis na scoláirí:  

 baineann siad taitneamh as a gcuid foghlama, tá siad spreagtha chun 
foghlama, agus tá siad ag súil le gnóthachtáil mar fhoghlaimeoirí  

 tá an t-eolas agus na scileanna riachtanacha acu chun iad féin agus a 
gcaidrimh le daoine eile a thuiscint  

 léiríonn siad an t-eolas, na scileanna agus an tuiscint atá riachtanach i 
gcuraclam na hiar-bhunscoile  

 baineann siad amach na cuspóirí foghlama atá luaite don ábhar, don 
chúrsa agus don chlár 

Eispéiris na 
bhfoghlaimeoirí 

Maidir leis na scoláirí: 

 glacann siad páirt go tairbheach i ngníomhaíochtaí foghlama fiúntacha  

 fásann siad mar fhoghlaimeoirí trí idirghníomhaíochtaí ómósacha 
agus eispéiris atá dúshlánach agus tacúil 

 déanann siad athmhachnamh ar a ndul chun cinn mar fhoghlaimeoirí 
agus forbraíonn siad mothúchán d’úinéireacht agus de fhreagracht as 
a bhfoghlaim  

 faigheann siad deiseanna chun na scileanna agus na dearcthaí a 
fhorbairt atá riachtanach don fhoghlaim ar feadh an tsaoil 

Cleachtas 
aonair na 
múinteoirí 

Maidir leis an múinteoir:  

 tá an t-eolas ábhair, an t-eolas oideolaíochta agus na scileanna 
bainistíochta seomra ranga riachtanacha aige/aici  

 roghnaíonn agus úsáideann sé/sí cleachtais phleanála, ullmhúcháin 
agus mheasúnaithe a chuireann foghlaim na scoláirí chun cinn  

 roghnaíonn agus úsáideann sé/sí cuir chuige teagaisc atá oiriúnach 
do na cuspóirí foghlama agus do riachtanais foghlama na scoláirí  

 freagraíonn sé/sí do riachtanais foghlama aonair agus idirdhealaíonn 
sé/sí gníomhaíochtaí teagaisc agus foghlama mar is gá 

Cleachtas 
comhchoiteann/ 
comhoibríoch 
na múinteoirí 
 
 
 
 
 
 

Maidir leis na múinteoirí:  

 tá meas acu ar an bhforbairt ghairmiúil agus ar an gcomhoibriú 
gairmiúil agus glacann siad páirt iontu  

 oibríonn siad le chéile chun deiseanna foghlama a cheapadh do 
scoláirí ar fud an churaclaim agus taobh amuigh de  

 i gcomhar lena chéile forbraíonn siad agus cuireann siad i bhfeidhm 
cleachtais measúnaithe fhoirmitheacha agus shuimitheacha atá 
comhsheasmhach agus iontaofa  

 cuidíonn siad leis an acmhainn uile-foirne a thógáil trína saineolas a 
roinnt 

 RÉIMSÍ CAIGHDEÁIN 

Ceannaireacht ar 
fhoghlaim agus 
ar theagasc 

Maidir leis na ceannairí scoile:  

 cuireann siad cultúr d’fheabhsú, comhoibriú, nuálaíocht agus 
cruthaitheacht san fhoghlaim, sa teagasc agus sa mheasúnú chun 
cinn  

 cothaíonn siad tiomantas don chuimsiú, comhdheiseanna agus forbairt 
iomlánaíoch gach scoláire 

 bainistíonn siad pleanáil agus cur i bhfeidhm an churaclaim  

 cothaíonn siad forbairt ghairmiúil do mhúinteoirí a shaibhríonn 
foghlaim na múinteoirí agus na scoláirí 

An eagraíocht a 
bhainistiú 

Maidir leis na ceannairí scoile:  

 bunaíonn siad timpeallacht foghlama ordúil, slán agus sláintiúil, agus 
coinníonn siad í trí chumarsáid éifeachtach 

 bainistíonn siad acmhainní daonna, fisiciúla agus airgeadais na scoile 
chun eagraíocht foghlama a chruthú agus a choinneáil  

 bainistíonn siad cásanna dúshlánacha agus casta ar bhealach a 
léiríonn comhionannas, cothroime agus cóir  

 forbraíonn siad agus cuireann siad i bhfeidhm córas chun freagracht 
agus cuntasacht ghairmiúil a chur chun cinn 

Ceannaireacht ar 
fhorbairt na 
scoile 

Maidir leis na ceannairí scoile:  

 cuireann siad an fhís atá mar threoir ag an scoil in iúl agus bíonn siad 
i gceannas ar bhaint amach na físe sin  

 bíonn siad i gceannas ar rannpháirtíocht na scoile i bpróiseas 
leanúnach na féinmheastóireachta  

 déanann siad caidrimh a thógáil agus a choinneáil laistigh den scoil, le 
scoileanna eile, agus leis an bpobal níos leithne  

 déanann siad bainistiú, ceannaireacht agus idirghabháil ar an athrú 
d’fhonn freagairt ar riachtanais na scoile atá ag athrú agus ar athruithe 
san oideachas 

Acmhainn na 
ceannaireachta a 
fhorbairt 

Maidir leis na ceannairí scoile:  

 déanann siad measúnú ar a gcleachtas mar cheannairí agus 
forbraíonn siad an tuiscint atá acu ar cheannaireacht inbhuanaithe 
agus éifeachtach  

 cuireann siad ar chumas na foirne róil cheannaireachta a ghlacadh 
agus a chur i bhfeidhm  

 cothaíonn siad agus éascaíonn siad an fhorbairt ar ghuth na scoláirí, 
rannpháirtíocht na scoláirí agus ceannaireacht na scoláirí 

 tógann siad líonraí gairmiúla le ceannairí scoile eile 
 
 

 

 


